
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Золотоцветень горы

	УУЛЫН АЛТАН ЦАЦРАГ

	Эцгийнхээ хийж явсан ажлыг залгамжилж хоцордог заншил эндхийн заводод дээр үеэс тогтсон юм. Манай гэрийн дотор ч бас ийм журамтай байлаа. Миний ах нар бүгдээрээ эцгийн замаар замнаж харин би л ганцаараа уурхайд ажил хийж нэг насыг барж яваа хүн. 

	Хувь заяа минь дэнтэй дунтай эхэлж дээсэн дөрөөн дээр явсаар эдүгээ хүрсэн билээ. 

	Одоо би эмгэнээрээ тоглоом хийж хошигнодог юм. Сар бүр мөнгөө авчирч өгөхдөө:

	— Анисья Петровна минь, эр нөхрийнхөө гавьяа зүтгэлээрээ олсон тэтгэврийн мөнгийг авч гэр аж ахуйнхаа хэрэгцээнд зарцуул гэж заавал хэлдэг. 

	Эмгэн минь мөнгө авна. Авахгүй гэж нэг ч удаа хэлж үзээгүй юм. 

	— Сидор Василыч, танд гүнээ талархъя. Миний сэтгэл тааламжтай байна гэж өөдөөс намжирдана. 

	— Чамд тамхи авах уу, эртүүдийн авч өгснийг татаж дуусаагүй байгаа юу? гэж заримдаа эелдэгхэн асууна. 

	— Таны халамж мэдсэн хэрэг дээ гэж хариулдаг. 

	Эмгэн минь удаан намжирдаж заншаагүй тул төдхөн:

	— Миний санаагаар болдог бол энэ золиг шиг тамхи алга л байвал таарна. Муу байшин бүр тортоглож гүйцлээ. Өтөлтлөө ухаан суудаггүй яасан хүн юм бэ! гэж омогдож эхэлнэ. 

	Эмгэнийхээ ингэж яншиж байхыг гэрийн зугаа наадам гэж боддог болсон. Урьд ийм байгаагүй билээ. Эмгэн минь залуудаа олон алчуур дэвтээж, бид хоёрын хэрүүл маргаан тэрэг тэмээнд ачиж багтамгүй болсон юм. Чамаас сална, явна гэж олон удаа айлгаж билээ. Намайг л ухаан бодол сууг, фабрик заводод ажил хийж, хүний зэрэгтэй амь зууж яваг гэсэндээ ингэж байсан хэрэг шүү дээ. 

	Миний хэдэн хүү, хүргэний нэг нь ч багаасаа хийж ирсэн ажлыг минь суръя гэж бодоогүй явдал эмгэн бид хоёрын хэр эв зохистой аж төрж байсны гэрч юм.

	Гэсэн ч эмгэн минь идэр залуу цагтаа намайг хаяж яваагүй бөгөөд одоо зайлна, холдоно гэж сүрдүүлэхээ больсон билээ. Бид хоёр таван хүүхдийг өсгөж гарыг нь ганзаганд, хөлийг нь дөрөөнд хүргэлээ. Одоо би тэтгэвэр аваад сууж байна. Миний зааж өгсөн хоёр ч уурхай одоо ажиллаж байна. Нэг нь Талышмановын гэж, нөгөө нь миний нэрээр нэрлэгдэж явна. Хар багаасаа аваад айл гэр болсон хойноо ч хамгийн ойр дотнын хүмүүсээсээ зовлон амсаж явсан минь талаар өнгөрөөгүйг одоо мэдэв үү?

	Хоёр ач хүүгээ өөрийн замаар замнасанд би бахархаж явдаг юм даа. Нэг нь одоо дээд сургуульд сурч байна. Нөгөө нь гурван жилийн урьд сургуулиа төгсгөөд инженерээр ажиллаж байна. Олон янзын багаж хэрэгслийг ажиллуулж мэдэх юм. Одоо Өлзийт уулын цаана хайгуулын ажил хийж байна. Ойрмогхон ирж, юу юу олсноо надад ярилаа. 

	Бүгдээрээ ухаан эрдэм төгс, янз янзын багажтай, бүх л ангиар явах улс юм даа. Тэд бидний ганц ганцаараа хэсэж, бүтэн жилд үзсэн харсныг нэг л өдөрт олох улс юм. Бид чинь хар сохроор эрж байсан улс байна шүү дээ. Хоёр нүд, шинж тэмдэг, дуулсандаа найдаж явлаа. Өвгөчүүлийн ярьдаг үлгэр домгийг ч хүртэл гололгүй сонсдог байсан юм. Заримдаа ч тус болно. Би эхнээс нь аваад ярья. 

	Би багадаа загасчлах их дуртай байлаа. Тэр цагт манайд загасны хэрэгсэл байгаагүй болохоор уургыг янз бүрээр хийдэг байлаа. Би сургуульд ороод загасны уурга төхөөрч эхэлсэн юм. Зүгээр аргаа барж суугаа бус тул аав минь хориглодоггүй байв. Харин сургуульд орсныг минь сайшааж: «Хүү минь эрдэм сур» гэж захидаг байлаа. Гуравдугаар ангийг сайшаалын үнэмлэхтэй төгсгөхөд аав үнэмлэхийг хананд хадчихаад:

	— Манай Сидша товойж гарсан шүү. Алтан хүрээтэй үнэмлэх авсныг нь хараач! гэж ирсэн хүн бүрд үзүүлдэг сэн. 

	Загасчлах болсоор хоёр жил өнгөрлөө. 

	— Ажил хийж сурах нас чинь болжээ. Тэгэхэд чи бас л уурга барьж дүрсгүйтэж явах юм! гэж аав үглэдэг боллоо.

	— Чи юунд ингэж дэмий юм хэлж, хүүхэд зовоож байдаг юм бэ? Загасгүй хоосон суугаагүй байна. Та гурав заводод ажил хийгээд авч байгаагаа хар. Хэрэв Сидша минь загас барьдаггүй бол бид хатсан талх л хэмлэж суугаа шүү дээ. Хүүгийнхээ ачаар л загасны шөл ууж байна. Загасчилж л байг. Заводод ажил хийхээс хожимдохгүй гэж гэж намайг өмөөрлөө.

	Ээж минь ингэж хамгийг хар толгойдоо хүлээсэн юм. "Хүүхэд арчаагүй болголоо чи" гэж аав хожим нь ээжийг дандаа зэмлэдэг сэн. Ингэж би ямар ч хэл амгүй жил хэртэй загасчилсан юм. Нас биед хүрч, юмны учир олох боллоо. Цурхай барих дэгээ хийж, тор нэхэж, тавьж сурлаа. Манайх хэдийд ч загасаар тасардаггүй болж, ээж загасны томоос нь шилж худалддаг байв. 

	Би зуны нэг өдөр Полдневын замаар явж Чус гол дээр очлоо. Тэнд голын ус гүехэн, харгиа ихтэй учир хадар баригдана. Гэтэл тэр өдөр загас олигтой барьж чадалгүй удаан зогслоо. Нэг, настай хүн айсуй харагдав. Жирийн хувцастай, алхаж гишгэж байгаа нь хөнгөн, өндөр, царай зүс нь содон хүн байв. Шингэн шөрөвгөр сахалтай, эрүүндээ бүр хэдхэн үстэй бөгөөд хоолойдоо өтгөн буурал үстэй ажээ. Буурал хөмсөг нь далавчаа дэрвэж байгаа хоёр жижигхэн шувуу шиг санагдлаа. Нэг үгээр хэлэхэд, нэг удаа л харсан бол хэзээ ч санаанаас гарамгүй содон хүн байж билээ. 

	Тэр хүн ойртож ирээд:

	— Хүү минь чи яасан эв муутай газар олсон юм бэ дээ. Сүүдэр чинь усанд тусаад байна. Хадар тун соргог шүү. Үзмэгц зайлж одно. Тэр тохойд очвол дээр дээ. Тэнд бараг нар өөд харж зогсоход сүүдэр чинь бут руу тусна. Эрэгтээ ойр, буттай л болохоос үүнээс ялгаагүй тохой гэж хэллээ. 

	Ингэж хэлээд өнгөрөөд гарлаа. Юу ч асуугаагүй байхад урьдаас бүгдийг мэдсэн юм шиг зөвлөж хэлэхэд би хүүхэд зангаар гайхсан боловч өвгөний үгэнд орж зааж өгсөн тохойд нь очлоо. Удсан ч үгүй хадар барьж, сагсаа дүүргээд, дааж ядан гэртээ авчирсан билээ. Ээж минь баярлаж: «Аргагүй л эзэд ноёд зооглодог загас даа. Ийм загасанд хүн их дуртай байдаг юм. Авч магадгүй» гэж хэлээд, аваад гарлаа.

	Төдхөн сагс загасаа нэг цөлхөөвнөөс өгчхөөд ирэв. Миний олз омогтой явсныг аавд магтаж, цөлхөөвөө харуулаад

	— Чи энийг олох гэж хоёр өдөр халуун зуухны дэргэд шарагддаг. Тэгэхэд Сидша ганц өдөр загас бариад олж байна гэв. 

	— Миний тавин мөнгө хэдийд ч байдаг, найдвартай. Усан дотор хөвж явдаг цөлхөөв чинь харин тэнэг хүний толгой эргүүлж, уруу татдаг юм гэж аав хэллээ. 

	Тэр өдөр олзтой ирснээс хойш би амтшиж, Чус гол руу очдог болов. Хадар үргэлж баригдах авч өдөр ирэх тутам ховордож байлаа. Нэг өдөр загас барьж зогстол нөгөө өвгөн хүрч ирэв. Энэ удаа тэр өвгөн буу үүрч, бүсэндээ жижигхэн ёотуу хавчуулж, хүрз барьсан явлаа. 

	Өвгөн дэргэд ирж суугаад тамхиа нэрэв. 

	— Загас элбэгтэй, аятайхан газар зааж өгсөнд танд баярлалаа гэж би хэлэв. 

	— Нэг тохойгоос үргэлж барьсны хэрэггүй. Хөлөө хайрлаж, нэг тохойгоос нөгөөд очихоосоо бүү залхуур. Сүүдрээ усан дээр тусгахгүйн тулд нарны өөдөөс харж зогсох хэрэгтэй гэдгийг санаж яваарай гэж надад захилаа. 

	— Та загасчилдаг хүн үү? гэж би өвгөнөөс асуув. 

	— Загасны шинэ шөл уултай санагдвал загасчилдаг. Үгүй бол үгүй. Гэртээ ганцаараа, зуны цагт гэрийн бараа харах ховор, бараг л ойгоор тэнэж өнгөрөөдөг дөө.

	— Ан хийдэг хүн үү?

	— Хүрз, ёотуу барьж явдаг хүн яаж ан хийх билээ дээ. Энэ муу буугаар хоолоо олж иддэг юм. Хүн амьтангүй газраар тэнэж явдаг даа. Тэнд шувуу нь хүртэл номхон байдаг. Заримдаа шувуу буудаж хоол хийдэг юм. Энэ миний хийдэг ажил биш ээ. 

	— Тэгвэл та алт эрж явдаг хүн үү? гэж би тааж асуув. 

	— Бас л оносонгүй. Алт эрдэг хүн цооногоосоо холдох биш дээ. Би хаа хамаагүй хэсэж, газар шагайж явдаг хүн гэж өвгөн хариу өгүүллээ. 

	— Юу эрж явдаг юм бэ? гэж асуувал, өвгөн инээмсэглээд,

	— Жаалхан азна даа. Бүгдийг нэг дор дуулаад юу хийх вэ. Ийм сониуч амьтан чи ер нь хэний хэн гэгч байна даа? гэж асуулаа. 

	Би өвгөнд хэний хэн болохоо хэллээ. 

	— Чи бичиг үсэг мэддэг үү? гэж өвгөний асуухад,

	— Сургуулна сайшаалын үнэмлэхтэй төгсгөсөн гэж би хариулав. 

	Өвгөн бодол бодон намайг харж харж:

	— Би, танай заводынхныг ер таньдаггүй. Алт эрж, ан гөрөө хийж явдаг хүмүүсийг илүү сайн мэднэ. Тэд ч намайг Кирилло Талышманов гэж мэднэ. Нүднээс далд сайн хэлэх хүн ховор шүү гэж ярилаа. 

	Энэ үгийг сонсоод би айх гайхах зэрэгцсэн юм.

	Өвгөн, намайг хараад инээмсэглэж:

	— Полдневын ад шүглэсэн өвгөн гэж дуулсан уу, чи? Тэр чинь би юм шүү дээ. Чи надаас айж байна уу? гэж асуулаа. 

	— Жаалхан хүүхэд биш дээ, юунаас айх юм бэ? гэж би хариулав. 

	— Айгаагүй л бол яах вэ. За одоо тэр тохойд очиж хадар загасаа барь. Эзэд ноёд зооглодог загас... гэж их дуртай гэсэн биз дээ. Ээж чинь чамайг магтана даа гэхэд,

	— Өвгөн ах аа, та хадрыг эзэд ноёд зооглодог гэж ээжийн магтдагийг... яаж мэдээв? гэж би асуув. 

	— Одоохондоо муу юмаар бузартаагүй хоёр нүдэнд чинь юм бүхэн ил харагдаж байна гэж хэлж билээ.

	Ингэж яриад намайг өөртөө татсан юм. 

	— Бушуухан явж загасаа барь. Загас багатай харивал чамайг өөр ажилд өгнө шүү. Чи том болжээ... Тэгвэл чи бид хоёр дахиж уулзаж чадахгүй болно гэж Кирилло Федотычийг хөөгөөгүй сэн бол би хаашаа ч явахгүй байсан билээ. 

	Тэр өдрөөс хойш миний амьдралд их өөрчлөлт гарлаа. Зунжингаа Кирилло Федотыч бид хоёр уулздаг байлаа. Тэр өвгөн чулуу эрж ухсан нүхээ надад үзүүлэв. Би тэднийхээр гайгүй очдог болов. Байшингийнхаа булангаар элдэв чулуу, хүдэр овоолж, зарим чулууг цоожтой авдарт хадгалах ажээ. Тэр чулуугаа ч надад үзүүлэв. Өвгөний цуглуулсан чулуу, ялангуяа ухсан нүх нь надад тун сонин санагдаж билээ. Нэг том нүхэн дотор, чулууны дор янз бүрийн багаж байв. 

	— Энэ бол миний хоолоо олж иддэг нүх байгаа юм даа. Би эндээс зарж борлуулах чулуугаа авдаг. Ганц бие ч гэсэн бас гутал хувцас, түлээ түлш хэрэгтэй болох юм байна шүү дээ. Манай энд урт өвөл болдгийг чи юу эс андах вэ? Энэ нүхнээс авсан чулуугаа зарж борлуулдаг. Тэр бол хүнд хэрэгтэй юу байна вэ гэж эрж ухсан нүх дээ. Ийм нүх олныг ухлаа. Одоо заримыг нь олохоо больж, тэмдэглэлээ харахаас өөр аргагүй болжээ. Олсноо заводын дарга нарт хэлж үзлээ. Тоохгүй улс юм. Харин алт харвал амь тавьдаг тэнэг амьтад байна билээ. Яавал амархан баяжих вэ гэхээс өөр бодох юм тэдэнд алга гэж Кирилло Федотыч ярьсан билээ. 

	— Та хэнд чулуугаа өгдөг вэ? гэж би асуув. 

	— Хот оруулахад авах хүн мундахгүй. Харин би чулуугаа нэг л хүнд өгдөг. Чулуу засаж таллахдаа гоц, чулуу сайн таньдаг нэг дархан бий. Тэр өвгөн янз бүрийн чулуу авч, таллаж засаад худалдана. Миний өгсөн чулууг тэр өвгөн таллаж засаад далд хадгалдаг юм. Уулын алтан цацрагийн төрлийн чулуу юм, унжганаж санжганасан гоёл чимэглэлд хэрэглэж болохгүй. Алтан биндэрьяа онц чухал юманд хэрэг болж мэдэх чулуу гэж тэр дархан өвгөн хэлдэг. 

	— Уулын алтан цацраг гэдэг чинь юу юм бэ? гэхэд,

	— Хожим нэг ярьж өгөмз гэж Кирилло Федотыч амласан билээ. 

	Ингэж ярьж, юм хумаа үзүүлж байгаад тэр өвгөн намайг чулуу эрэх ажилд дуртай болгочихсон юм даа. Би нэг өдөр гэртээ ирж, Кирилло Федотычд шавь оръё гэж хэлэхэд аав минь

	— Тэнэглэхээ боль! Чи заводын ажилчин хүний хүүхэд, өөр ямар ч ажил хийх ёсгүй. Тэр Кириллыг чинь солио туссан хүн гэлцдэг юм. Чи харин шавь орно гэнэ ээ! Дахиад ийм үг чихэнд бүү дуулгаарай! Чамайг маргааш заводод ажилд өгнө гэж хашхирав. 

	«Заводын ажил хийхгүй» гэж би зүтгэв. Аав байдаг хүчээрээ далайж байгаад сураар ороолголоо. Би яаж ийж байгаад аавын гараас мултарч зугтаасан билээ. Ээж мэдээж, сандчиж сүйд бол оо биз. Гэрээр нэг хэрүүл болжээ. Кирилло Федотыч манайд ирж аавыг гуйж аргадаж байж барагтай шүү өнгөрсөн юм. Аав намайг догшин харцаар хараад:

	— Чи үүнийг ямаршуу дураараа, эрх амьтан болгосноо одоо харав уу гэж ээжийг зэмлэв. 

	— Сидко, цагт нь засаж залсангүй гэж надад бүү гомдоорой гэж аав надад хэлсэн билээ. 

	Ийнхүү би ааваараа зэмлүүлж байж, чулуу эрж хайдаг хүнд шавь орсон юм даа. 

	Кирилло Федотыч бага ч гэсэн бичиг үсэг мэддэг хүн байлаа. Олон номтой, нэг номыг онцгой үнэлдэг сэн. 

	— Энэ бол дээр үеийн эрдэмтэн, академич Севергиний зохиосон ном. Энэ номд үнэт чулуу, шороо, шатдаг бодис, төмөрлөгийн тухай зөв, нарийн заасан бий гэж ярьдаг байж билээ. 

	Кирилло Федотыч тэр номоо байн байн удаан унших бөгөөд зарим үгийг мэдэхгүй үсгээр тэмдэглэчихсэн, бас учрыг нь олохгүй газар дайралдах юм гэж заримдаа үглэдэг байлаа. 

	Кирилло Федотыч олсон хүдэр, чулуугаа тэр номын дагуу сорьж үздэг байсан юм. 

	Надад тэр номоор биш, харин ажил дээр зааж өгсөн билээ. Чулууны эрэлд гарахын өмнө ямар гоц шинж тэмдэг байснаас тэр газрыг шилж авснаа, ухаж үзээгүй байж өнгөн хөрснөөс, хоёр дахь давхаргаас ямар ямар чулуу олж болохыг ярьж өгнө. Газар ухаж байхдаа ийм чулуу гарвал тийм чулуу олдох ёстой, дараа нь тийм чулуу байх ёстой гэж дэс дараалан ярьж өгнө. Анхны чулуу мөр, хоёр дахь чулуу жолоо, гурав дахь нь олъё гэж эрсэн чулуу байдаг гэж ярина. 

	Тэр зунжингаа Кирилло Федотыч бид хоёр заводын нутгаар тэнэв. Нэг удаа хоёул хамгийн өндөр уулын орой дээр гарч суулаа. Эргэн тойрон олон мод газар нь ив илхэн харагдаж байсан билээ. Тэгэхэд л Кирилло Федотыч уулын алтан цацрагийн тухай надад ярьж өгсөн юм. 

	— Аагим зуны халуунд орой дахь цас нь хайлдаггүй, үүлэнд умбасан тийм уултай газар байдаг. Тийм уулыг хараад орой нь аль вэ, хажуу, хормой нь аль вэ гэдгийг хүн дор нь мэднэ. Харин манай нутгийн уулс намхан, битүү ойтой юм. Арай өндөр гэсэн нь нэр устай байдаг. Энэ уулыг Азов, Волчика, цаана нь Тагнай уул Өлзийт, Качканар гээд нэртэй уулс байна. Зарим уулыг ямар чулуу, баялагтайгаар нь нэрлэдэг. Намхан уулс нэргүй. Газрын баримжаа олохын тулд заримд нь хялбархан нэр өгчээ. Нарс урсгадаг газрыг Нарст, хус ургадаг уулыг Хуст, Улиастай, Гачууртай, Шинэстэй гэх мэт, уулсыг өндөр намаар нь Ташлан, Эрэгцэг, Хянга гэж ялгана. Өөр заводын нутагт бас л ингэж нэрлэсэн байдаг билээ. Нэршихээсээ самууруулах нь илүү байлаа. Би хаанаас юу олсноо бичиж тэмдэглэхдээ гол горхиор буюу, ойн зурвасыг дугаарладаг. Ингэх нь дээр байдаг. Энэ жижигхэн дов толгодыг хамтад нь уул гэж нэрлэдэг юм. 

	Манай нутагт уул газрын доор ч байж болох учраас ингэж нэрлэх нь зөв юм. Жишээг нь хэлэхэд, хүмүүс тэгшхэн тал газар байшин хашаа барьж, арваад жил суугаад ногооныхоо хашаанд ухаж хүдэр олсон байдаг. Сайн чанарын мартит хүдэр гэдэг шүү. Бараг цул төмөр байсан гэнэ билээ. Цааш нь ухахад уг судал ойр хавийн хүдрийн уурхайгаас огт өөр зүгт одсон байжээ. Энийг нь бодоход өөр уулнаас салбарласан судал ажээ. Ногооныхоо газраас олон жил мартит хүдэр ухаж заводод өгч байсан боловч тэр судал чухам хаанаас гарсныг хэн ч мэдээгүй билээ. 

	Энэ ч бага хэрэг! Хамгийн нам газар, намгийн ёроолд ч уул байж болох билээ. Би олон удаа намгийн ёроолоос үнэт чулуу олсон шүү! Намгийн лаг шавраас л үнэт чулуу ургадаггүй нь мэдээж юм. 

	Нүдэнд харагдаж байгаа уулын орой шавга мэт боловч уул гэгч ганц үргэлж хэцэлсэн байдаг учраас би ингэж ярьж байгаа юм. Эрт үед уулыг газрын бүслүүр гэж нэрлэдэг байсан нь учиртай билээ. Үнэхээр ч бүслүүр нь юм. Уртаараа олон мянган мод гэж тооцоолох боловч хэр өргөн, газарт хэчнээн гүн суусныг хэн ч мэддэггүй юм. Эрт цагт газрын бүслүүрийн дагуу сангийн уурхай байснаас манай эндхийн уулсыг ингэж нэрлэсэн байж болох билээ. Гагцхүү тэр бүслүүр хэчнээн их эрдэнэсийн баялаг агуулсныг мэдэх боломжгүй гэдэг тодорхой юм. 

	Газрын тэр бүслүүр үнэт эрдэнэсийн чулуу чимгийн өргөн тууз гарсан байдаг гэж ярьдаг. Янз янзын чулуу байх боловч ихэвчлэн хөх, ногоон өнгөтэй нь элбэг ажээ. Тэр аяараа маргад эрдэнэ, хувилгаан чулуу, усан биндэрьяа, ягаан болор юм гэдэг. Бас тэр уулын зоо дагуу хоёр эгнээ алтан биндэрьяа байдаг юм гэнэ билээ. Хүү минь чи тэр чулууг үзсэн үү? Дуулсан санаанд байна уу? Алтан шаргал, ногоон өнгөтэй сайхан чулуу бий дээ. Өнгөлж засаагүй байхад нь ч барьж үзэхэд хаврын урь ирж, наран таалах шиг аятайхан байдаг. Тэр чулууг бэсрэг алтан цацраг гэж нэрлэдэг. 

	Тэр чулуу хэмжээгээр том ч байдаг. Том хэмжээтэйг нь уулын алтан цацраг гэж нэрлэдэг ажээ. Уулын алтан цацрагийг нэг ч хүн олж үзээгүй юм. Газраас олсон ямар ч чулуу уулын алтан цацрагийн дэргэд үнс шорооны ч үнэгүй билээ. Гэвч тэр чулууны ид чадал их үнэ хүрдэгтээ байгаа юм биш. Хэнд ч түүнийг худалдаж авах мөнгө байхгүй. Тэр чулууг олж үзсэн хүнд газрын бүслүүр нээгдэж харагддаг. 

	Тийм чухаг чулууг уул баттай хадгалж байдаг нь мэдээж юм. Ийм чулуу байдаг гэж мэддэг хүмүүс олон зуун жил эрээд олж чадсангүй, мөрийг нь ч үзээгүй юм. Үнэнийг хэлэхэд, ганц ганцаар оролддог хүмүүс насан турш эрээд ч тийм уулнаас юу олох билээ дээ. Заводын дарга нарыг хүний тооноос гаргавал зохино. Харалган төрсөн тэд хамрынхаа үзүүрээс цааш юм харах улс биш. Газрын бүслүүрийг олж нээе гэсэн бодол ч тэдэнд байсангүй. Манай нутгийн эрдэнэсийн баялгийг харь нутгийнхан шиншилж мэдээд, өөрийнхөө хүмүүсийг ирүүлэх буюу манай зарим ичгүүр сонжуураа алдсан амьтдыг хөлсөлж хүртэл байжээ. Северийн заводын захирагч байна. Тэр захирагч заводын ажил эрхэлж байх шиг харагдавч, америкчуудад ховор юм олж өгдөг байсан юм. 

	Далдуур явуулга хийдэг, шуналдаа дийлдсэн амьтад уулын алтан цацрагийг олж үзэж чадахгүй нь мэдээж юм. Харахын хамт цаана нь юу байна вэ гэж эрэхийг бодохгүй дэлбэлэхээ урьтал болгодог улс. Үгүй нөхөр минь, өөр нүдээр харах хэрэгтэй. Шунаг сэтгэлээр бузартаагүй нүдээр зөвхөн хар амиа бодолгүй, ард олныхоо тусын тулд хичээх хэрэгтэй юм гэж Кирилло Федотыч яриад:

	— Чи уулын алтан цацрагийг үзэж чадахгүй, хүмүүс олох тэр цагийг хүлээх нас чинь хүрэхгүй байж мэднэ. Харин энэ уулс ард олны үйлст ач тус болно гэдэгт эргэлзэж болохгүй. Их тус хүргэх юм шүү! гэж нэмж хэлсэн билээ. 

	Багшийнхаа ингэж ярьсныг би насан туршдаа санаж явдаг. Хашир суугаагүй залуу байхдаа уулын алтан цацраг нээгдэж үзэгдэх болов уу гэж горьдож харж явлаа. Нас биед хүрсэн хойноо бидэн шиг хүнд нээгдэж харагдах эд биш гэдгийг ухаарсан юм. Гэдсээ тэжээж, эхнэр хүүхдээ хооллох гэж тооцоотой хийвч заримдаа юу ч олдоггүй байлаа. Гэвч энэ үлгэр надад цаг цагаараа байдаггүй гэсэн найдвар төрүүлдэг байв. Газар дэлхийн баялаг барагдаж дуусаад мөд юу ч олдохоо байна гэж ярьцгаадаг боллоо. Заводын үнэ хүндийг бууруулах гэж зориуд гаргасан яриа байж болох билээ. Тэр үед, хувьсгал мандахаас арваад жилийн өмнө манай эндхийн олон завод ямар нэг нийгэмлэгийн мэдэлд шилжиж эхэлсэн бөгөөд эзэд нь шилж авсан мэт харь орны хүмүүс байсан юм. Үүнийг хараад сэтгэл түгших боловч нөгөө үлгэрийг санаад баясдаг байсан билээ. 

	Үлгэрийг бодож баясаж суутал Северийн заводын захирагч дэргэд ирж:

	— Климин чи ажиглаж мэдсэн газраа надад зааж аль. Гомдохгүй хөлс өгнө шүү гэв. 

	— Би өөр конторт өгдөг гэлээ. 

	— Ялгаа нь юу вэ гэж захирагчийг хэлэхэд,

	— Хүн бүр адилгүй. Би л хувьдаа харийн хүнд эрдэнэсийн баялгаа худалдахгүй гэж хэллээ. 

	Тэр захирагчийг луйварчин гэж урьд нь дуулсан болохоор конторт нь очоогүй юм. Ийнхүү миний хайж олсон юм үр ашиггүй олон жил хэвтсэн билээ. Төдхөн дайн эхэлж, би тэр дайнд оролцож гурван жил явлаа. Иргэний дайнд дахиад гурван жил байлдаж яваад ирэхэд манай нутагт шал өөр контор байгуулагдсан байв. Би тэр конторт очиж, олсноо хэлж санаа амарлаа. Хамгийн гол нь хайгуулчдын ярьдаг үлгэр үнэн бодитой болохыг нүдээрээ үзсэн хүн дээ. 

	Сталины халамжит гярхай нүд уулын алтан цацрагийг өтгөн ой, жалга гүвээ, хуучин ухаж байсан газрыг нэвт олж харж, авч ашиглахыг заалаа. 

	Газрын Их бүслүүр ярагдаж, барагдашгүй их баялгаа нээн өгч хөдөлмөрч олны сэтгэлийг баясган, ардын дайсны атаа жөтөөг хөдөлгөв.

	Хуучны уурхай шинээр сэргэж эхлэхийг бид бүгдээрээ үзлээ. Сталины шинэ Уралын алтан цацраг шинэ шинэ уурхай, завод, фабрикийн галтай өнгө булаалдан солонгорч байна. 

	 

	1949 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

